
Ffeithiau Olympaidd a Pharalympaidd
· Cynhaliwyd yr Hen Gêmau Olympaidd rhwng 776CC a 394OC yng Ngwlad Groeg.

· Sylfaenydd y Mudiad Olympaidd Modern oedd y Barwn Pierre de Coubertin. Cynhaliwyd y Gêmau Olympaidd cyntaf yn Athen yng Ngwlad Groeg yn 1896, a 108 mlynedd yn ddiweddarach dychwelodd y Gêmau i Athen yn 2004.

· Y Pwyllgor Olympaidd Rhyngwladol yw prif awdurdod y Mudiad Olympaidd, ac mae ei bencadlys yn Lausanne yn y Swistir. Y tri aelod o’r Pwyllgor Olympaidd Rhyngwladol sy’n byw yn y DU yw Ei Huchelder Brenhinol y Dywysoges Frenhinol, Llywydd Cymdeithas Olympaidd Prydain, Syr Craig Reedie, Is-lywydd Gweithredol Cymdeithas Olympaidd Prydain a Syr Philip Craven, Llywydd y Pwyllgor Paralympaidd Rhyngwladol. Yn ogystal, ceir Ffederasiynau Chwaraeon Rhyngwladol a Phwyllgorau Olympaidd Cenedlaethol yn y Teulu Olympaidd.

· Y Ffederasiynau Chwaraeon Rhyngwladol sy’n gyfrifol am ddatblygiad, gweinyddiaeth a threfniadaeth ryngwladol gyffredinol eu camp.

· Diben y Pwyllgorau Olympaidd Cenedlaethol yw sicrhau bod cystadleuwyr o’u gwlad yn mynychu’r Gêmau. Dim ond Pwyllgor Olympaidd Cenedlaethol all argymell bod cystadleuydd yn cymryd rhan yn y Gêmau. Yn ogystal, rhaid i’r Pwyllgorau annog unigolion i gymryd rhan mewn chwaraeon ar bob lefel, a hybu a datblygu’r Mudiad Olympaidd yn eu gwlad.

· Rhaid i fedalau Olympaidd fod yn 60mm o led ac yn 3mm o drwch o leiaf.

· Er mwyn cael ei hystyried ar gyfer Rhaglen y Gêmau Olympaidd, rhaid i gamp gael ei harfer gan ddynion mewn o leiaf 75 gwlad ac ar 4 cyfandir, a rhaid iddi gael ei harfer gan fenywod mewn o leiaf 40 gwlad ac ar 3 chyfandir.

· Bydd 26 o gampau yng Ngêmau Olympaidd 2012 yn Llundain.

· Mae Prydain Fawr yn un o bump o wledydd sydd wedi’u cynrychioli ym mhob un o’r Gêmau Olympaidd Modern. Y gwledydd eraill yw Awstralia, Ffrainc, Gwlad Groeg a’r Swistir.

· Mae’r Fflam Olympaidd yn symbol o’r ymdrech i sicrhau perffeithrwydd, a’r frwydr i sicrhau buddugoliaeth, heddwch a chyfeillgarwch. Caiff y Fflam Olympaidd ei chynnau gan belydrau’r haul yn Olympia yng Ngwlad Groeg, a chaiff ei chario mewn ffagl gan gyfres o redwyr i Seremoni Agoriadol y Gêmau. Caiff y Fflam ei diffodd yn y Seremoni Gloi. Cynhaliwyd y ras gyfnewid gyntaf â’r ffagl yn 1936.
Caiff y Gêmau Olympaidd a Pharalympaidd eu harwain gan saith delfryd a gwerth:

· parch
· rhagoriaeth
· cyfeillgarwch
· penderfyniad
· dewrder
· ysbrydoliaeth
· cydraddoldeb.

· Pum cylch sydd wedi’u cysylltu â’i gilydd yw’r Symbol Olympaidd – mae tri chylch yn y rhes uchaf a dau yn y rhes isaf. Mae’r Cylchoedd yn cynrychioli’r pum cyfandir lle mae pobl yn byw yn y byd, ac mae pob un o liw gwahanol – glas, melyn, du, gwyrdd a choch. Y rheswm dros liwiau’r Cylchoedd yw bod pob un o faneri’r cenhedloedd sy’n cystadlu yn cynnwys o leiaf un o liwiau’r Faner Olympaidd, o gynnwys ei chefndir gwyn hefyd.

· Ym mhob un o Gêmau Olympaidd yr Haf a’r Gaeaf, bydd y neges ganlynol yn ymddangos ar y bwrdd sgorio: “Nid ennill yw’r peth pwysicaf yn y Gêmau Olympaidd ond cymryd rhan, ac yn yr un modd nid y fuddugoliaeth yw’r peth pwysicaf mewn bywyd ond y frwydr. Nid llwyddo i goncro sy’n hollbwysig, ond llwyddo i ymladd yn dda.” [Cyfieithiad]
· Y Seremoni Agoriadol – mae’n cynnwys:
· Gorymdaith y cenhedloedd – yn nhrefn yr wyddor ac fesul cenedl, gyda Gwlad Groeg yn gyntaf a’r wlad sy’n croesawu’r Gêmau yn olaf.

· Areithiau gan Lywydd y Pwyllgor Trefnu a Llywydd y Pwyllgor Olympaidd Rhyngwladol.

· Pennaeth y Wladwriaeth yn agor y Gêmau yn swyddogol.

· Y Faner Olympaidd yn cael ei chodi a’r Emyn Olympaidd yn cael ei chwarae.

· Y Fflam Olympaidd yn cael ei chynnau o’r Ffagl Olympaidd.

· Colomennod yn cael eu rhyddhau fel symbol o heddwch.

· Athletwr a swyddog yn tyngu Llw Olympaidd.

• 
Y Seremoni Gloi – mae’n cynnwys:
· Gorymdaith yr athletwyr – heb eu gwahanu fesul cenedl.

· Baneri tair o wledydd yn cael eu codi, a’u hanthemau cenedlaethol yn cael eu chwarae – Gwlad Groeg, y wlad a groesawodd y Gêmau, a’r wlad nesaf a fydd yn eu croesawu.

· Y Fflam Olympaidd yn cael ei diffodd.

· Y Faner Olympaidd yn cael ei gostwng a’r Emyn Olympaidd yn cael ei chwarae.

· Y Faner Olympaidd yn cael ei throsglwyddo i faer y ddinas nesaf a fydd yn croesawu’r Gêmau.

· Y Llw Olympaidd: tyngir y Llw ar ran yr athletwyr i gyd gan gystadleuydd o’r genedl sy’n croesawu’r Gêmau. Dyma’r llw, o’i gyfieithu o’r Saesneg: ‘Yn enw pob cystadleuydd, rwy’n addo y byddwn yn cymryd rhan yn y Gêmau Olympaidd hyn gan barchu’r rheolau sy’n eu llywodraethu a chan lynu wrthynt, gan ymrwymo i gamp heb ddefnyddio cyffuriau, yng ngwir ysbryd chwarae teg, er bri chwaraeon ac er anrhydedd ein timau.’
· Arwyddair y Gêmau Olympaidd yw “Citius, Altius, Fortius” sy’n golygu “Yn gyflymach, yn uwch, yn gryfach”.
· Sylfaenydd y Gêmau Paralympaidd oedd Dr Ludwig Guttmann, a sefydlodd gystadlaethau ar gyfer pobl anabl i gyd-daro â Gêmau Olympaidd Llundain yn 1948. Erbyn 1960 roedd y Gêmau ‘Olympaidd’ eu natur wedi dod yn ŵyl ryngwladol fawr, er na fabwysiadwyd y gair ‘Paralympaidd’ yn deitl swyddogol tan 1984. Mae’r digwyddiad wedi tyfu, o gynnwys dwy wlad yn 1952 i gynnwys bron i 4000 o athletwyr o 146 o wledydd yn y Gêmau Paralympaidd yn Beijing yn 2008.

· Yn 1968 cynhaliwyd y Gêmau Olympaidd ym Mexico, ond roedd y trefnwyr yn credu y byddai uchder y lleoliad uwchlaw lefel y môr yn achosi problemau i Athletwyr Paralympaidd, a daeth Israel yn lleoliad ar gyfer y Gêmau Paralympaidd.
· Ers y Gêmau Olympaidd yn Seoul yn 1988, mae’r Gêmau Paralympaidd bob amser wedi cael eu cynnal yn yr un lleoliad â’r Gêmau Olympaidd. Yn 2001, gwnaed penderfyniad i gynnal y Gêmau Olympaidd a’r Gêmau Paralympaidd yn yr un lleoliad yn swyddogol. Bellach, rhaid i ddinasoedd wneud cais am y Gêmau Olympaidd a’r Gêmau Paralympaidd fel un pecyn.

· Cynhaliwyd y Gêmau Paralympaidd swyddogol cyntaf yn Rhufain yn 1960. Cawsant eu mynychu gan 400 o athletwyr a staff o 23 o wledydd, ond dim ond campau mewn cadeiriau olwyn a gafodd eu cynnwys. Y campau cyntaf oedd athletau (cystadlaethau maes yn unig), cleddyfa, taflu gwaywffon yn fanwl, nofio, snwcer, tennis bwrdd, a phêl-fasged cadair olwyn.

· Y Pwyllgor Paralympaidd Rhyngwladol sydd yn Bonn yn yr Almaen yw prif awdurdod y Gêmau a’r Mudiad Paralympaidd. Mae’n cynnwys Ffederasiynau Chwaraeon Rhyngwladol, Pwyllgorau Paralympaidd Cenedlaethol, a Sefydliadau Chwaraeon Rhyngwladol ar gyfer Pobl Anabl. Byddant yn cytuno â’r Pwyllgor Olympaidd Rhyngwladol i gynnal y Gêmau Paralympaidd yn yr un ddinas â’r Gêmau Olympaidd. Llywydd y Pwyllgor Paralympaidd Rhyngwladol yw Syr Philip Craven o Brydain.

· Sefydlwyd Cymdeithas Baralympaidd Prydain yn 1989. Yng Ngêmau Paralympaidd 1988 yn Seoul, cafodd cynrychiolaeth o Brydain Fawr ei threfnu gan bwyllgor dros dro a gynrychiolai amryw anableddau. Yn ddiweddarach, penderfynwyd bod angen sefydliad mwy parhaol i ymgymryd â thasg mor fawr. Heddiw mae rôl Cymdeithas Baralympaidd Prydain wedi tyfu’n aruthrol, ac yn ogystal ag anfon timau i bob un o’r Gêmau Paralympaidd, mae Cymdeithas Baralympaidd Prydain bellach yn darparu gwasanaethau cymorth i Sgwadiau Paralympaidd elît.

· "Spirit in Motion" yw’r Arwyddair Paralympaidd, ac mae’n cyfleu natur ysbrydoledig y Mudiad Paralympaidd yn ogystal â pherfformiad elît athletwyr Paralympaidd.

· Mae’r Symbol Paralympaidd yn cynnwys tair elfen mewn coch, glas a gwyrdd – y tri lliw a gaiff eu cynrychioli fwyaf mewn baneri cenedlaethol ledled y byd. Mae’n symbol sy’n cyfleu symud, gyda thri ‘Agito’ (o’r gair Lladin "agito" sy’n golygu "Rwy’n symud") o amgylch pwynt canolog; mae’n pwysleisio’r rôl sydd gan y Pwyllgor Paralympaidd Rhyngwladol o safbwynt dod ag athletwyr o bob cwr o’r byd at ei gilydd a’u galluogi i gystadlu.
· Mae’r athletwyr yn cystadlu yn ôl dosbarthiadau sy’n seiliedig ar eu gallu gweithredol yn hytrach na’u hanabledd. Mae unigolion sydd â nam ar eu golwg yn parhau i gystadlu ar wahân mewn 3 dosbarth (B1= dall, B2= rhannol ddall, B3= â nam ar eu golwg). Caiff y cystadleuwyr eu dosbarthu sawl tro cyn cystadleuaeth, a chaiff sawl diwrnod eu neilltuo ar ddechrau pob Gêmau Paralympaidd i alluogi panel rhyngwladol o ddosbarthwyr profiadol i wirio dosbarthiadau ymhellach. Diben yr ymdrechion hyn yw ceisio sicrhau chwarae teg.
· Tanni Grey-Thompson yw athletwr Paralympaidd enwocaf Prydain Fawr. Enillodd 16 medal Baralympaidd gan gynnwys 11 medal aur, ac enillodd Farathon Llundain chwe gwaith rhwng 1997 a 2002. Yn Rhestr Anrhydeddau’r Flwyddyn Newydd yn 2005, cafodd ei gwobrwyo am ei gwasanaeth parhaus i Chwaraeon Anabledd pan gyflwynwyd anrhydedd Cadlywydd Urdd yr Ymerodraeth Brydeinig iddi.

· Bydd 20 o gampau yn y Gêmau Paralympaidd yn Llundain yn 2012.

· Campau presennol Gêmau Paralympaidd yr Haf yw: Athletau, Boccia, Cleddyfa Cadair Olwyn, Codi pwysau, Hwylio, Jwdo, Marchogaeth, Nofio, Pêl-droed 5 bob ochr, Pêl‑droed 7 bob ochr, Pêl-fasged Cadair Olwyn, Pêl-foli ar eich Eistedd, Pêl-gôl, Rygbi Cadair Olwyn, Rhwyfo, Saethu, Saethyddiaeth, Seiclo, Tennis Bwrdd, a Thennis Cadair Olwyn.
· Campau presennol Gêmau Paralympaidd y Gaeaf yw: Biathlon, Cwrlo, Hoci Sled, Sgïo Alpaidd a Sgïo Traws Gwlad.

· Mae’n debyg mai Ade Adepitan yw chwaraewr pêl-fasged cadair olwyn mwyaf adnabyddus Prydain, ac yng Ngêmau Paralympaidd Athen yn 2004 enillodd tîm Ade y fedal efydd. Mae hefyd yn gyflwynydd ar CBBC, ac mae’n ymddangos mewn hysbyslun ar y BBC.
· Yng Ngêmau Paralympaidd yr Haf, nid yw Prydain Fawr wedi bod y tu allan i’r pedair cenedl sydd ar frig y tabl medalau ers 1988.
· Bydd Gêmau Paralympaidd Llundain 2012 yn cael eu cynnal rhwng dydd Mercher 29 Awst a dydd Sul 9 Medi. Y Gêmau Paralympaidd yw’r digwyddiad amlchwaraeon mwyaf ond un yn y byd. Bydd 20 o gampau, 4500 o athletwyr a 2300 o swyddogion yn cymryd rhan, a bydd 1.5 miliwn o docynnau ar werth.

